
34

Comme uña rezegadda parpaggiœura

Questo Garzon se bœutta a quello lumme,

E s'accosta per veì questa Figgiœura

Ancon ciù da vexin per bon costumme:

Amô ghe dixe: Sciacca sta nizzœura,

Che za ra sciamma g'ha strinaoù re ciumme

Lê per dîghe ra ciancia se fa avanti

Con ra solita aodaçia dri galanti.

Ghe dixe: Donna, se pû Donna seì,

Ch'âtro, che Donna, me pareì all'ære,

E quarche cosa, çerto me pareì

De ciù, che figgia d'Eva nostra moære:

Dî sciù, cose v'occorre, che da veì

Chi sa, che mi a servîve ancon no voære?

Dîmera sccetta: Sei foscia de quelle,

Che campan sempre, e moæ no cangian pelle?

A ghe responde con parolle accorte

E sostegnûe: voî troppo me laodæ:

Mortali semmo, anzi zà semmo morte

A re consolazioin, vive a ri guæ.

Chì ne trasciña nostra mala sciorte:

Figgia scappâ per veì se gh'è pietæ

Presso ro Generâ, che ognun ro ten

Pre un’ommo de pezzîgo, e ben dabben.

Voî, che d'ommo corteise m'aveì cara

Ve prego a fâme aveì pronta odienza.

Sì, o ghe responde, Signoretta cara,

Vegnî fito con mi a ra sò præsenza:

Semmo doî fræ, e de natura avara

No semmo, ni de tanta sconvenienza;

Che no ne trœuvæ pronti a dâve aggiutto,

Se n'hei bezœugno in tutto, e dappertutto.

Atro o no dixe, e drîto o ra conduxe

Là donde con ri cappi de l'Armá

A ro solito sta ro Franco Duxe,

E a te ghe fa un squattin, sença parlà:

Quell'ommo grande, ch'o l'è tutto luxe

O ra conforta, o ra fa raxioná,

E lê a vœuâ a comença ro sacchetto

De quello, ch'a l'ha dent'ro stœumeghetto.

Signor dro quæ ro nomme pe ro mondo

(A dixe) tanto s'ode, e l'è stimaoù

Che da ti, comme da Marte segondo

D'êssete amigo ognun se ten in graoù:

Ro tò cœu grande, chi n'ha fin, ni fondo

O l'è da ri nemixi fin laodaoù,

Tanto che ri nemixi son portæ

A fâ recorso a ra tò gran bontæ.

E mi, sibben nasciûa dentr'uña sætta,

Che dro tutto ti çærchi sottemette,

Spero tanto da ti êsse protetta

De veime drento ro mæ Regno mette;

E comme chi ro læte brutto tetta

Da ra sò moære è ben, ch'o se destette,

Così spero da ti trová meixiña.

Contra dro sangue mæ, chi m'assasciña.

